
Õhttõõvvâm meerkååʹdd     Tuʹmmstõkciâlkâlm A/RES/69/2 
Takaisååbbar  
69. sååbbar 
 
 

Takaisååbbar  

preemm pueʹtti loppäʹššǩeeʹrj:  

Alggmeerai maaiʹlmkonfereʹnssen tobddum  

takaisåbbar õll tääʹzz tiuddsåbbar loppäʹššǩeʹrjj  

 

1. Mij, vueʹssbieʹllriikki riikk- da halltõõzzi jååʹđteeineeʹǩǩ, miniʹstter da võboršeeʹǩǩ, kook 

raaveep tuõttšõs čõnnõõttmõõžž Õhttõõvvâm meerkooʹddi vuâđđǩeeʹrj täävtõõzzid da 

vuâđđjurddjid, maaiʹlm alggmeeraivuiʹm tuejjuum õhttsažtuâi jiõggâst, leäʹp čõhččmannu 22. da 

23. peeiʹv 2014 noorõõttâm Õhttõõvvâm meerkooʹddi jååʹđtemkõõskõʹsse New York -gåårda 

alggmeerai maaiʹlmkonfereʹnssen tobddum takaisåbbar õll tääʹzz tiuddsåbbra tuõttâd eʹpet, što 

Õhttõõvvâm meerkooʹddin lij vääžnai da juätkkjeei tuâjj, ko oouʹdeet da suõjjeet alggmeerai 

vuõiggâdvuõđid. 

2. Ââʹnnep miõttlõssân maaiʹlmkonfereeʹns valmštõõllâm alggmeerai tuåimid, mâʹte Taarr 

Altast ǩieʹssmannust 2013 õnnum alggmeerai maaiʹlmveiddsõs valmštõõllâmkonfereeʹns. 

Primmtõõššâp Alta konfereeʹns loppäʹššǩeeʹrj1 da jeeʹres alggmeerai tuâjaid. Ââʹnnep 

miõttlõssân še õll tääʹzz tiuddsåbbar vuässõʹtti valmštõõllâmtuåimid, jeäʹrben alggmeerai 

võboršeeʹǩǩi ka´tti vuässâttmõõžž. 

3. Raaveep, što tuärjjeep Õhttõõvvâm meerkooʹddi alggmeerai čõõđtõõzz alggmeerai 

vuõiggâdvuõđin, koon takaisååbbar priimi čõhččmannu 13. peeiʹv 20072. Raaveep, što leäʹp 

čõnnõõttâm čõõđtõõzz meâldlânji, suåvldeei čõõđtõõzz vuâđđjurddjid jääʹǩǩteeʹl, saaǥǥstõõllâd 

da tuåimmjed õhttsažtuâjast vuõiggmiõlâst kõõččmõõžžâst åårrai alggmeeraivuiʹm täi jiijjâz 

eeʹttǩemorgaani pääiʹǩ, što vuäǯǯap tõi luõvâs da tiõttu vuâđđõõvvi ouddmiâsttâm ouddâl ko 

priimmâp da piijjâp tiuʹdde lääʹjjšeâttmõõžžlaž leʹbe vaaldšemvuõđlaž tuåimid, kook vuäiʹtte 

vaaikted alggmeeraid. 

4. Raaveep, što čõnnõõttâp tuõttsânji slävvõõttâd, tuärjjeed da oouʹdeed di leeʹd ni mäʹhtt 

rääʹjteǩani alggmeerai vuõiggâdvuõđid di tuärjjeed čõõđtõõzz vuâđđjurddjid. 

5. Čõõđtõõzz lââʹssen maacctep miõlid jeeʹres miârkteei puåđõõzzid, kook liâ õsttum čiislo 

ääiʹj, ko raʹjje meeraikõskksaž raam maaiʹlm alggmeerai vuõiggâdvuõđi da põrggmi 

                                                           
1 A/67/994, liite. 
2 Päätöslauselma 61/295, liite. 



ULKOASIAINMINISTERIÖ 
Epävirallinen suomennos 5.12.2014 

2 

 

oouʹdumuʹšše. Täk puåđõõzz liâ jeäʹrbi mieʹldd alggmeerai põõšši fooruum vuâđđumuš, algg-

meerai vuõiggâdvuõđid ǩiõttʼtõõlli äʹšštobddimekaniism raajjmõš da alggmeerai vuõiggâdvuõđi 

spesiaalraportõʹstti tuâi vuâđđumuš. Čõnnõõttâp väʹldded kõõččmõõžžâst åårrai orgaani 

uʹvddem siâssmõõžžid da vuäʹppõõzzid ääʹššmeâldlânji lokku õhttsažtuâjast alggmeeraivuiʹm. 

6. Äjšmâʹttep tõid riikkid, kook jiâ veâl leäkku ratifiâsttam Meeraikõskksaž tuâjjorganisaatio 

eeʹjj 1989 takaisuåppmõõžž jiõččnaž jânnmi algg- da rooddmeerain (nr 169)3 leʹbe õhttâm tõõzz, 

tu´mmjed takaisuåppmõõžž ratifiâsttmõõžž leʹbe tõõzz õhttmõõžž. Maacctep miõlid, što takai-

suåppmõš õõlǥat tõn ratifiâsttam riikkid raajjâd õʹhtte suåvtum da jieʹrǧǧes tuåimid alggmeerai 

vuõiggâdvuõđi suõjjumuužž diõtt. 

7. Čõnnõõttâp čõõđted alggmeeraivui´m saaǥǥstõõleeʹl da õhttsažtuâjast tuåimmjeeʹl 

ääʹššmeâldlaž meersaž tääʹzz tuåimid, mieʹldd looǥǥeeʹl lääʹjjšeâttmõõžžlaž, politiikklaž da 

vaaldšemvuõđlaž tuåimid, koivuiʹm põõrǥât õsttâd alggmeerai vuõiggâdvuõđid kuõskki 

Õhttõõvvâm meerkooʹddi čõõđtõõzz täävtõõzzid da oouʹdeed tieʹttemvuõđ čõõđtõõzzâst pukin 

õhttsažkååʹdd vuuʹdin, mieʹldd looǥǥeeʹl lääʹjjšiõtteemorgaani, vuõiǥâs-stroiʹttli da õõlmâs 

vaaldšumuužž tuåimmjeeʹjid. 

8. Čõnnõõttâp tuåimmjed õhttsažtuâjast alggmeeraivuiʹm tõi jiijjâz eeʹttǩemorgaani pääiʹǩ 

mieʹrren raajjâd da čõõđted taarbšeʹmmen meersaž tuåimmjemplaanid, strategiaid leʹbe jeeʹres 

tuåimid čõõđtõõzz täävtõõzzi õsttâm diõtt. 

9. Čõnnõõttâp oouʹdeed da suõjjeed alggmeeraid kuulli vâkksaž oummui vuõiggâdvuõđid di 

pueʹreed veâl täi oummui sosiaalʼlaž da ekonoomlaž jeällmõõžžid õhttsažtuâjast sijvuiʹm, jeäʹrbi 

mieʹldd raajeeʹl tillõvvum tuåimid ooudbeäʹlnn peäggtum tuåimmjemplaani, strategiai leʹbe 

tuåimi diõtt. Lââʹssen čõnnõõttâp ainsmâʹtted, što alggmeeraid kuulli vâkksaž oummuid 

vuässââʹttet alggmeeraid õhtti meersaž lääʹjjšeâttmõš- da instituutioraajõõzzid di politiikklaž 

raajõõzzid da što täi raajõõzzivuiʹm peäʹlstes oouʹdeet kõõččmõõžžâst åårrai oummui 

vuõiggâdvuõđid. 

10. Čõnnõõttâp tuõjjstõõllâd alggmeeraivuiʹm jeäʹrded taarbšeʹmmen teâđaid leʹbe tuejjeed 

tuʹtǩǩõõzzid, da čõnnõõttâp ââʹnned obbvääldlaž alggmeerai pueʹrrjieʹllem sueiʹmkrõʹstti indi-

kaattrid nuʹtt, što pueʹreep meerai da tõõzz kuulli oummui, jeäʹrben puärrsab oummui, neezzni, 

nuõri da päärnai di vâkksaž oummui, vueʹjj da što vaʹstteep täi taarbid. 

11. Čõnnõõttâp ainsmâʹtted seämmanallšem piâssmõõžž õlltässʼsaž škoouʹlʼjumuʹšše, koʹst 

tobdstet alggmeerai kulttuur määŋgnallšemvuõđ, di piâssmõõžž tiõrvâsvuõtt-, aassâm-, čääʹcc-, 

pottsanja-ââʹnnem- da jeeʹres tääll- da sosiaalprograammid, koi jurddjen lij pueʹreed 

pueʹrrjieʹllem, jeäʹrbi mieʹldd raajeeʹl alttõõzzid da tuåimmjemvuâđđjurddjid da riâžžeeʹl resuur-

                                                           
3 Yhdistyneiden kansakuntien sopimussarja, nide 1650, nro 28383. 

sid. Põrggâp tuejjeed alggmeeraid vueiʹtlviʹžžen čõõđted näkam prograammid vuäittmõõžži 

mieʹldd. 

12. Tobdstep alggmeerai tiõrvâsvuõđhåiddvueʹjji, ä´rbbvuõtt-talkstõõllmõõžž da äʹrbbvuõtt-

teâđ miârktõõzz. 

13.  Čõnnõõttâp ainsmâʹtted, što alggmeeraid kuulli persoonin lij seämmanallšem vuäittmõš 

ââʹlmõs õsttâmnalla åårrai rååpplaž da jiõggsaž tiõrvâsvuõđ tässa. Čõnnõõttâp še reâuggad 

kõrrsubun põrggmin vueʹleed hiv, aids, malaria, tuberkuloozz da jeeʹres ko pâššnemkõõvi 

očndõõttâmvuõđ loŋŋneeʹl cõõggeed tõid jeäʹrbi mieʹldd ääʹššmeâldlaž alggmeeraid kuulli per-

soonid jurddum prograammi, tuåimmjemvuâđđjurddji da resuursi vieʹǩǩin. Lââʹssen čõnnõõttâp 

reâuggad kõrrsubun põrggmin ainsmâʹtted täi persooni vuäittmõõžž piâssâd vuäzzliʹžžen seksu-

aal- da lâssnemtiõrvâsvuõđâst da lâssnemvuõiggâdvuõđin meeraikõskksaž narood- da 

ooudâsviikkâmkonfereeʹns tuåimmjemprograamm4, Peking tuåimmjemprograamm5 da tõi 

taʹrǩǩeemkonfereeʹnsi lopp-äʹššǩeeʹrji meâldlânji. 

14. Čõnnõõttâp oouʹdeed puki alggmeeraid kuulli päärnai vuõiggâdvuõđ õõutsââʹjest 

jooukâz vuäzzlaivuiʹm piâssâd vuäzzliʹžžen jiijjâz kulttuurâst, tobdsted da spraavdõõttâd jiijjâz 

åskldõõǥǥ di ââʹnned jiijjâz ǩiõl. 

15. Tuärjjeep alggmeeraid kuulli nuõri viõkkšmâttmõõžž da vaalmâšvuõđi oouʹdumuužž, 

mieʹldd looǥǥeeʹl sij tiuddvääldlaž da viõkkšõs vuässõõttmõõžž tuʹmmjemtuõjju siʹjjid kuõskki 

aaʹššin. Čõnnõõttâp raajjâd alggmeeraivuiʹm saaǥǥstõõleeʹl tuåimmjemvuâđđjurddjid da prog-

raammid di uʹvdded taarb mieʹldd resuursid alggmeeraid kuulli nuõri pueʹrrjieʹllem 

oouʹdumuʹšše, jeäʹrben tiõrvâsvuõđ, škoouʹlʼjumuužž, tuâjjvuõđ di äʹrbbvuõtt-teâđ, ǩiõli da 

vueʹjji seʹrddem vuuʹdest, da čõõđted tuåimid, koivuiʹm oouʹdeet tieʹttemvuõđ sij 

vuõiggâdvuõđin da tõi fiʹttjumuužž. 

16. Tobdstep, što alggmeerai vuõiǥâs-stroiʹttlin vuäitt leeʹd miõttlõs miârktõs, ko 

ainsmââʹttet vuõiggâdvuõttsuõi vuäǯǯamvuõđ da vuäittmõõžž reeidai räʹtǩǩumuʹšše da što tõk 

vuäiʹtte peäʹlstes oouʹdeed põõšši kõskkvuõđid alggmeerai õutstõõzzin da õhttsažkååʹddest. 

Čõnnõõttâp koordinâʹstted tuåimmjumuššân näkam juʹn åårrai stroiʹttlivuiʹm da vuârrmaisted 

tõivuiʹm. 

17.  Čõnnõõttâp tuärjjeed alggmeeraid kuulli neezzni viõkkšmâttmõõžž di raajjâd da čõõđted 

õhttsažtuâjast alggmeeraivuiʹm, jeäʹrben tõid kuulli neezzni da sij organisaatioivuiʹm, 

tuåimmjemjurddjid da prograammid, kook liâ jurddum oouʹdeed alggmeerai neezzni 

vaalmâšvuõđi ooudâsviikkmõõžž da raaveed sij jååʹđteeivuõđ. Tuärjjeep tuåimid, koivuiʹm 

ainsmââʹttet alggmeeraid kuulli neezzni tiuddvääldlaž da viõkkšõs vuässõõttmõõžž puki tääʹzzi 
                                                           
4 Report of the International Conference on Population and Development, Cairo, 5-13 September 1994 (Yhdistynei-
den kansakuntien julkaisu, myyntinumero E.95.XIII.18), I luku, päätöslauselma 1, liite. 
5 Report of the Fourth World Conference on Women, Beijing, 4-15 September 1995 (Yhdistyneiden kansakuntien 
julkaisu, myyntinumero E.96.IV.13), I luku, päätöslauselma 1, liite II. 

da vuuʹdi tuʹmmjemtuõjju da jaukkeet cõgldõõzzid sij vuässõõttmõõžžâst politiikklaž da sosi-

aalʼlaž di tääll- da kulttuurjieʹllma. 

18. Čõnnõõttâp reâuggad kõrrsubun põrggmin cõggâd da jaukkeed õhttsažtuâjast alggmee-

raivuiʹm juõʹǩǩnallšem viõkkvääʹld da čårstumuužž, kååʹtt tillââvv alggmeeraid da tõid kuulli per-

soonid, jeäʹrben neezznid, päärnaid da nuõrid di puärrsab da vâkksaž oummuid. Tän diõtt raa-

veep vuõiggâdvuõđlaž, politiikklaž da institutionaalʼlaž raamid. 

19. Kåččap ooumažvuõiggâdvuõttsuåvtõõzz tuʹmmjed, što tõt čiõʹlǧǧeʹči alggmeeraid kuulli 

neezznid da niõđid tillõõvvi viõkkvääʹld veäʹrid da čuâvvmõõžžid, saaǥǥstõõleeʹl neezznid 

tillõõvvi viõkkvääʹld di tõn veäʹri da čuâvvmõõžži spesiaalraportõʹstti, alggmeerai vuõiggâdvuõđi 

spesiaalraportõʹstti da jeeʹres spesiaalmekaniismi tuâjai vuäʹmsteeʹjivuiʹm täi tuâjai meâldlânji. 

Lââʹssen kåččap neezzni sââi ǩiõttʼtõõlli tuåimmkååʹdd ǩiõttʼtõõllâd pueʹtti såbbreʹstes algg-

meerneezzni viõkkšmâttmõõžž. 

20. Tobdstep alggmeerai vuõiggâdvuõđi kuõskki Õhttõõvvâm meerkooʹddi čõõđtõʹsse õhtti 

čõnnõõttmõõžžid, koi mieʹldd riikk saaǥǥstâʹlle da tuåimmje õhttsažtuâjast vuõiggmiõlâst 

kõõččmõõžžâst åårrai alggmeeraivuiʹm täi jiijjâz eeʹttǩemorgaani pääiʹǩ nuʹtt, što vuäǯǯa tõi 

luõvâs da tiõttu vuâđđõõvvi ouddmiâsttâm ouddâl ko tõk preʹmme haʹŋǩǩõõzzid, kook vaaikte 

alggmeerai jânnmid, vuuʹdid da jeeʹres luâđreeʹǧǧesvuõđid. 

21.  Tobdstep še čõõđtõʹsse õhtti čõnnõõttmõõžžid, koi mieʹldd riikk vuâđđee meersaž 

tääʹzzest õõutsââʹjest ääʹššvuäʹmsteei alggmeeraivuiʹm vuõiggâdvuõđmeâldlaž, jiõččnaž, 

paaʹrtiteʹmes, äävai da kuâstlvõs mõõntõõllmõõžžid nuʹtt, što tobdste, oouʹdee da räʹtǩǩee algg-

meerai vuõiggâdvuõđid, kook kueʹsǩǩe jânnmid, vuuʹdid da luâđreeʹǧǧesvuõđid, di oouʹdee täid 

vuõiggâdvuõđid. 

22. Tobdstep, što alggmeerai da pääiklažõutstõõzzi äʹrbbvuõtt-teâtt di ääʹrbvuâlaž 

hoʹhssjõõzz da vueʹjj oouʹdee peäʹlstes miârkteeinalla luâđ määŋgnallšemvuõđ seeiltumuužž da 

ǩeâllʼjeei âânnmõõžž. Tobdstep vääžnʼjen, što alggmeer peäʹsse vuäittmõõžži mieʹldd vuäzz-

liʹžžen teâđaz, hoʹhssjõõzzeez da vueʹjjeez puʹhttem aauʹǩin. 

23. Põrggâp tuåimmjed õõutsââʹjest alggmeeraivuiʹm nuʹtt, što ǩiõttʼtõõllâp miârkkšõõvvi 

ooudâsviikkâmhaʹŋǩǩõõzzi, mâʹte kuåivâsindustria tuåimmjumuužž seʹst õõʹnni haʹŋǩǩõõzzi, 

tuõttvueʹǩǩšõs leʹbe vueiʹtlvaž vaaiktõõzzid täid meeraid nuʹtt še, što vaaldšep riiskid 

ääʹššmeâldlânji. 

24. Maacctep miõlid, što pâiʹlmeersaž da jeeʹres põrggsin lij vasttõs slävvõõttâd pukid 

suåvldeei šiõttõõzzid da meeraikõskksaž vuâđđjurddjid, mieʹldd looǥǥeeʹl 

põõrǥâstuåimmjumuužž da ooumažvuõiggâdvuõđid kuõskki Õhttõõvvâm meerkooʹddi oʹhjjeei 

vuâđđjurddjid, koivuiʹm tiuʹdde piijât suõjjõʹsse, slävvõõttmõʹšše da teevvmõʹšše vuâđđõõvvi 

Õhttõõvvâm meerkooʹddi tuåimmjemraam6, di tuåimmjed äävnalla da õhttsažkååʹdd da 

pirrõõzz peäʹlest vaʹstteemnallšeld. Tän vueʹzzest čõnnõõttâp čõõđted taarbšeʹmmen 

lââʹsstuåimid alggmeerai vuõiggâdvuõđi puästtadââʹnnem cõggâm diõtt. 

25. Čõnnõõttâp raajjâd da oouʹdeed õõutsââʹjest ääʹššvuäʹmsteei alggmeeraivuiʹm 

taarbšeʹmmen tuåimmjemvuâđđjurddjid, prograammid da resuursid, koivuiʹm tuärjjeet algg-

meerai ämmtid, ääʹrbvuâlaž jieʹllemvueʹǩǩtuåimmjumuužž, tääl, piʹrǧǧeemvueʹjjid, veärraaunâs-

staanvuõđ da poorrma kuulli aaʹššid. 

26. Tobdstep, što alggmeerain vuäitt leeʹd vääžnai miârktõs tääl, sosiaalʼlaž jeällmõõžži da 

pirrõõzz ooudâsviikkmõõžžâst, ko suåvldet ääʹrbvuâlaž ǩeâllʼjeei šâddeemvueʹjjid, mâʹte 

ääʹrbvuâlaž siõmmnijueʹǩǩemriâšldõõǥǥid, da ko täid meeraid ainsmââʹttet kreditt- da jeeʹres 

teäggtemkääzzkõõzzi vuäǯǯamvuõđ, markknid piâssmõõžž, staanum 

määddââʹnnemvuõiggâdvuõđid, tiõrvâsvuõđhuõl, sosiaalkääzzkõõzzid, škoouʹlʼjumuužž, teâđ da 

tõi taarbid vaʹstteei da ââʹnteeihâddsaž teknologia, mâʹte kasttumuʹšše di čääʹʒʒ ruõkkmõʹšše da 

seeiltumuʹšše jurddum teknologia. 

27. Raaveep da tobdstep alggmeerai ååskvaž da kulttuursaž paaiʹǩi vääžnaivuõđ di tõn, što lij 

vääžnai raajjâd vueiʹtlviʹžžen alggmeerai seremoniakäälvai da pokoineeʹǩǩi paaʒʒtõõzzi 

õsttâmvuõđ da maacctumuužž alggmeerai vuõiggâdvuõđid kuõskki Õhttõõvvâm meerkooʹddi 

čõõđtõõzz täävtõõzzi meâldlânji. Čõnnõõttâp raajjâd õõutsââʹjest ääʹššvuäʹmsteei alggmee-

raivuiʹm vuõiggvuõđmeâldlaž, äävai da viõkkšõs riâšldõõǥǥid, koi vieʹǩǩin seremoniakäälvaid da 

pokoineeʹǩǩi paaʒʒtõõzzid tuejjeet õsttâmnallšmen da maacctet meersânji da meeraikõskksânji. 

28. Kåččap ooumažvuõiggâdvuõttsuåvtõõzz alggmeerai vuäinlmid lokku vääʹldeeʹl ärvtõõllâd 

oʹđđest takaisåbbar 69. såbbrest juʹn åårrai riâšldõõǥǥees, jeä´rben alggmeerai vuõiggâdvuõđi 

äʹšštobddimekaniism, tuâjaid nuʹtt što, tõt mott da pueʹrad äʹšštobddimekaniism nuʹtt, što tõt 

vuäitt âʹnnjõõžž pueʹrben oouʹdeed čõõđtõõzz jääʹǩǩtumuužž, jeäʹrbi mieʹldd veäʹǩǩteeʹl 

vueʹssbieʹllriikkid âʹnnjõõžž pueʹrben vahssâd, ärvtõõllâd da reâuggad kõrrsubun piâssâd 

čõõđtõõzz täävtõõzzid. 

29. Kåččap kååʹtt-aa ooumažvuõiggâdvuõttsuåppmõõžži vahssâmorgaan väʹldded lokku 

čõõđtõõzz jiijjâs tuâjas meâldlânji. Tuärjjeep vueʹssbieʹllriikkid uʹvdded taarb mieʹldd teâđaid 

alggmeerai vuõiggâdvuõđi vueʹjjest, še čõõđtum tuåimin čõõđtõõzz täävtõõzzi tiuʹdde piijjâm 

diõtt, täid vahssâmorgaanid tuåimtemvuâlaž rapoortin di takaimaailmlaž 

mieʹrräiʹǧǧtaʹrǩstõõllmõõžžâst. 

30. Ââʹnnep miõttlõssân tõn, što meersaž da vooudlaž ooumažvuõiggâdvuõttinstituutt liâ 

veâl vääžnʼjab vueʹzzest oouʹdeʹmmen čõõđtõõzz täävtõõzzi õsttmõõžž. Tuärjjeep privattsek-

                                                           
6 A/HRC/17/31, liite. 

toor, meerlažõhttsažkååʹdd da akateemlaž instituutioid šiõttlõõvvâd aktiivlaž vueʹzz, ko 

oouʹdeet da suõjjeet alggmeerai vuõiggâdvuõđid. 

31. Raukkâp, što väʹlddpiisar älgg alggmeeraivuiʹm, alggmeerai aaʹššid ǩiõttʼtõõlli spesiaalor-

ganisaatioi kõskksaž tuärjjeemjooukin da vueʹssbieʹllriikkivuiʹm saaǥǥstõõleeʹl da õhttsažtuâjast 

tuåimmjeeʹl viikkâd ooudâs juʹn åårrai resuursi raajin riâšldõõǥǥveiddsõs tuåimmjemplaan, koin 

vueiʹtet ainsmâʹtted looglaž âlddnemnääʹl čõõđtõõzz täävtõõzzi õsttmõʹšše, da raportâstt õst-

tum ouddnumuužžâst takaisåbbra tõn 70. såbbrest tääll- da sosiaalsuåvtõõzz vieʹǩǩin. Kåččap 

väʹlddpiisar uʹvdded 70. såbbar loopprääʹjest nåkam Õhttõõvvâm meerkooʹddi riâšldõõǥǥ õll 

tääʹzz veʹrǧǧooumže, kååʹtt vuäitt vuässõõttâd riâšldõõǥǥ ââʹlmõs tääʹzzi tuʹmmjemtuõjju, tuâj-

jan koordinâʹstted tuåimmjemplaan, lââʹzzted tieʹttemvuõđ alggmeerai vuõiggâdvuõđin nuʹtt 

ââʹlmõs tääʹzzest ko vueiʹtlvaž di pueʹreed riâšldõõǥǥ tuåimmjumuužži looglažvuõđ tän 

vueʹzzest. 

32. Kåččap Õhttõõvvâm meerkooʹddi spesiaalorganisaatioid, foondid da prograammid – 

taarbšeʹmmen mäddkoordinaattri lââʹssen – tuärjjeed, ko raaukât, meersaž tuåimmjemplaani, 

strategiai leʹbe jeeʹres nåkam tuåimi čõõđtumuužž, koivuiʹm põõrǥât piâssâd čõõđtõõzz tääv-

tõõzzid, di jääʹǩǩted teʹl meersaž prioriteeʹttid da vueiʹtlvaž Õhttõõvvâm meerkooʹddi 

ooudâsviikkâmraamid da seämmast reâuggad kõrrsubun koordinâsttmõõžž da õhttsažtuâi 

õõudâst. 

33. Čõnnõõttâp ǩiõttʼtõõllâd takaisåbbar 70. såbbrest vueʹjjid, koivuiʹm vueiʹtet raajjâd 

vueiʹtlviʹžžen alggmeerai võboršeeʹǩǩi da instituutioi vuässõõttmõõžž Õhttõõvvâm meerkooʹddi 

ääʹššvuäʹmsteei orgaani såbbrid täid meeraid kuõskki aaʹššin, mieʹldd looǥǥeeʼl vueiʹtlvaž spesi-

aal eʹtǩǩõõzzid, koid väʹlddpiisar tuejjad mââibeäʹlnn pääiʹǩest 40. raukkum eʹtǩǩõõzz diõtt. 

34. Auʹǯǯjep halltõõzzid tobdsted alggmeerai miârkteei tuâi ǩeâllʼjeei ouddnumuužž 

oouʹdeemtuâjast, što õõstčeš vuõiggvuõđmeâldlaž tääʹssteädd âʹnnjõž da pueʹtti puõlvvõõǥǥi 

ekonoomlaž, sosiaalʼlaž da pirrõstaarbi kõõskâst, di tobdsted taarb oouʹdeed reeidteʹmes 

jieʹllem luâđain nuʹtt, što pâʹsttep suõjjeed planeeʹtten da tõn ekosysteeʹmid, koid määŋgin 

jânnmin da määŋgin vuuʹdin nõõmtet mäddjeäʹnnen. 

35. Čõnnõõttâp slävvõõttâd alggmeerai vueʹzz ekosysteeʹm vaaldšumuužžâst da ǩeâllʼjeei 

ouddnumuužžâst, jeäʹrben täi meerai ǩiõččlâsttamteâđ mieʹcstumuužžâst, noorrmõõžžâst, 

kueʹllšeellmõõžžâst, palggmõõžžâst da mäddtäälast di tõi tiõtti, teknologia da kulttuur. 

36. Raaveep, što alggmeerai teâđ da strategiaid pirrõõzz seeiltumuužž diõtt õõlǥči släv-

võõttâd da što tõid õõlǥči väʹldded lokku, ko raajjâp meersaž da meeraikõskksaž âlddnemnaaʹlid 

äimm-muttâz ǩeäʹppumuʹšše da tõõzz šiõttlõõvvmõʹšše. 

37. Primmtõõššâp, što alggmeerain lij vuõiggâdvuõtt mieʹrreed da viikkâd ooudâs priori-

teeʹttid da strategiaid nuʹtt, što âʹnne vuõiggâdvuõđâz ooudâsviikkmõʹšše. Tän vueʹzzest 

čõnnõõttâp väʹldded ääʹššmeâldlânji lokku pukid alggmeerai vuõiggâdvuõđid, ko raajât eeʹjj 

2015 mââibeäʹl ooudâsviikkâmagenda. 

38. Kåččap vueʹssbieʹllriikkid da äjšmâʹttep aktiivlânji privatt sektoor da jeeʹres instituutioid 

uʹvdded vuässõõzzâz Õhttõõvvâm meerkooʹddi pääkkteʹmes alggmeerfoʹndde, alggmeerai aaʹšši 

spesiaalfoʹndde, alggmeerai veäʹǩǩvuõttprograʹmme da Õhttõõvvâm meerkooʹddi alggmeerai 

sǩeâpparvuõttprograʹmme, kuånsttân slävvõõttâd da oouʹdeed alggmeerai vuõiggâdvuõđid 

maaiʹlmveiddsânji. 

39. Raukkâp väʹlddpiisar lââʹzzted ääʹššmeâldlaž teâđaid alggmeerain eeʹǩǩdohat 

ooudâsviikkâmtäävtõõzzi õsttâm kuõskki loppraporttses. 

40. Raukkâp, što väʹlddpiisar alggmeerai aaʹššid ǩiõttʼtõõlli spesiaalorganisaatioi kõskksaž 

tuärjjeemjooukin da vueʹssbieʹllriikkivuiʹm saaǥǥstõõleeʹl di alggmeerai õlmmsa puʹhttem 

vuäinlmid lokku vääʹldeeʹl raportâstt takaisåbbra tõn 70. såbbrest tän loppäʹššǩeeʹrj 

tiuʹddepiijjmõõžžâst da oudd seämma såbbrest tääll- da sosiaalsuåvtõõzz vieʹǩǩin siâssmõõžžid 

tõʹst, mäʹhtt juʹn åårrai Õhttõõvvâm meerkooʹddi riâšldõõǥǥid õõlǥči ââʹnned, muʹtted da 

pueʹreed, što alggmeerai vuõiggâdvuõđid kuõskki Õhttõõvvâm meerkooʹddi čõõđtõõzz tääv-

tõõzzid õõstčeš. Raukkâp, što väʹlddpiisar seämmast oudd siâssmõõžžid kuånstin raajjâd 

riâšldõkveiddsânji âʹnnjõõžž looglab âlddnemnääʹl čõõđtõõzz täävtõõzzi õsttma da tuejjad spe-

siaal eʹtǩǩõõzzid, koivuiʹm põõrǥât raajjâd vueiʹtlviʹžžen alggmeerai võboršeeʹǩǩi da instituutioi 

vuässõõttmõõžž da kook vuâđđâʹvve väʹlddpiisar rapoʹrtte vueʹjjin da kuånstin oouʹdeed algg-

meerai võboršeeʹǩǩi vuässõõttmõõžž Õhttõõvvâm meerkooʹddi tuåimmjumuʹšše täi meerai 

kuõskki aaʹššin.7 

4. tiuddsååbbar  
Čõhččmannu 22. peeiʹv 2014 

 
= = = 

                                                           
7 A/HRC/21/24. 


